
     Ідэя стварэння музея ў горадзе Пінску – па праву культурным і духоўным 

цэнтры Беларускага Палесся – выказвалася ўжо ў канцы мінулага і пачатку 

нашага стагоддзя. У 1910 годзе была прадпрынята спроба адкрыць у Пінску 

музей, але адсуднічала падтрымка з боку афіцыйнай улады. У хуткім часе 

пачалася 1-я сусветная вайна, якая не дазволіла здзейсніць гэты праект.  

        Чарговае пытанне пра стварэнне музея ў горадзе Пінску было паднята ў 

пачатку 30-х гадоў і 17 кастрычніка 1924 года Праўленне Палескага 

краязнаўчага таварыства на сваім пасяджэнні прыняло рашэнне аб заснаванні 

ў Пінску Палескага краязнаўчага Музея. Была створана камісія ў складзе 5 

чалавек пад старшынствам выкладчыка Пінскай гімназіі Рамана Гарашкевіча, 

якая на працягу двух гадоў вяла работу па стварэнню музея. 

         1 ліпеня 1926 года музей быў адчынены. Знаходзіўся ён у будынку па 

вуліцы Касцюшка, 9  (зараз вул. Леніна) у двух пакоях агульнай плошчай 18 

квадратных метраў і фінансіраваўся за кошт сродкаў краязнаўчага 

таварыства. Экспазіцыя складалася з чатырох раздзелаў: гісторыі, археалогіі, 

этнаграфіі і прыроды. Экспанавалася крыху больш за 100 экспанатаў. Музей 

працаваў адзін раз у тыдзень 2 гадзіны.  

            У 1928 годзе кіраўнік музея на дабрачынных пачатках Раман 

Гарашкевіч выязжае за межы горада Пінска і Пінскі магістрат назначае на 

ўжо на штатную пасаду дырэктара музея Дзмітрыя Георгіеўскага. Музей 

пераязжае ў новае памяшканне па вуліцы Агінскага (зараз вул. Заслонава, 

14). У штат музея уводзіцца пасада навуковага супрацоўніка. Музей пачынае 

працаваць 3 разы ў тыдзень па 3 гадзіны. У 1931 годзе музейная калекцыя 

налічвае 1867 экспанатаў, большасць з якіх было падаравана мясцовым 

насельніцтвам.  

         3 1939 года музей называўся Пінскі абласны гісторыка-краязнаўчы 

музей, з 1944 Пінскі абласны (занальны) краязнаўчы музей, з 1954 Пінскі 

краязнаўчы музей, з 1978 Беларускі дзяржаўны музей сацыялістычнага 

пераўтварэння Палесся. З 1990 года – Музей Беларускага Палесся. Музеем 

кіравалі Р.Гарашкевіч, Дз. Георгіеўскі, Р.Месерман, В.Лытнёў. З 2007 года 

дырэктар І.Дзямчук.  

          У дні свайго 70-гадовага  юбілею Музей Беларускага Палесся пераехаў 

у новае памяшканне – у будынак былога іезуіцкага калегіума.  

          Асноўны фонд музея (2008 г.) налічвае 62020 адзінак захоўвання, 

навукова-дапаможны – 15539 адзінак. Плошча экспазіцыйных і выставачных 

памяшканняў 1360 квадратных метраў.  

         Сярод найбольш цікавых экспанатаў музея ўнікальная калекцыя 

керамічнай пліткі  і саркафаг 12 стагоддзя,  калекцыя зброі, дакументы і кнігі 

(рукапісныя граматы 14 – 17 ст., Статут Вялікага княства Літоўскага, 



надрукаваны ў Вільні ў 1694 г.), друкаваныя выданні 17 ст. і інш. У фондзе 

музея знаходзяцца карціны мастакоў І. Шышкіна, В.Паленава, В.Пярова, 

К.Макоўскага, Ю.Пэна, В.Цвіркі, П. Масленікава і інш.  

           Экспазіцыя музея размешчана ў 11 залах. У зале Вялікай Айчыннай 

вайны расказваецца пра стварэнне аднаго з першых у Беларусі партызанскіх 

атрадаў пад кіраўніцтвам В.Каржа. У зале этнаграфіі прадстаўлены народны 

касцюм Піншчыны, ткацкія вырабы, вырабы палескіх кавалёў, 

дрэваапрацоўшчыкаў, плеценыя прадметы з лазы, саломы і інш. 

Прадстаўлены драўляны веласіпед, зроблены мясцовым майстрам 

В.Ільючыкам у 1931 годзе. У зале прыроды вялікая калекцыя чучал птушак і 

жывёл, якія жывуць на балотах і ў лясах Палесся. Выстава “Гарадскі побыт 

пінчукоў пачатку 20 ст.” знаёміць з жыццём гараджан. У экспазіцыі 

знаходзяцца прадметы мэблі, музычныя інструменты, гадзіннікі, посуд, 

адзенне і інш.  

          Музеем падрыхтаваны і праведзены выстаўкі народных умельцаў 

Брэсцкай вобласці “Палескія майстры”, работ Я.Пулхава і яго вучняў “памяці 

настаўніка” у гонар 100-годдзя з дня нараджэння мастака-педагога, 

беларускіх мастакоў з пленэра, прысвечанага Н.Ордзе, маладых пінскіх 

мастакоў “Грані” і інш. 

           На сучасным этапе музей жыве актыўным жыццём. Тут  рэгулярна 

арганізоўваюцца выставы мясцовых і прыезджых мастакоў, народных 

умельцаў. Актыўна укараняюцца у работу новыя формы і метады работы. 

Так, пінчукі і госці горада палюбілі Ноч Музееяў. У 2016 годзе пры 

правядзенні гэтага мерапрыемства была ўпершыню праведзена экскурсія па 

падзямеллю музея. Музей Беларускага Палесся сёння – гэта адна са 

славутасцяў горада над Пінай.  

 

       Матэрыял падрыхтаваны ў 2016 г. Пінскай цэнтральнай гарадской 

бібліятэкай. Т.К. Баговіч, гал. бібліятэкр  аддзела абслугоўвання і 

інфармацыі, А. Н. Гарачова, гал. бібліёграф аддзела абслугоўвання і 

інфармацыі. 

